
AMABWIRIZA:
1)Ikizamini kigizwe n’ibibazo 20. Mbere yo gutangira banza ugenzure niba ibyo bibazo byuzuye.
2) Ikizamini kigizwe n’ibice bine:
Igice cya mbere: Kumva no gusesengura umwandiko         ( amanota 30 )
Igice cya kabiri: Ikibonezamvugo                                        ( amanota 25 )
Igice cya gatatu: Ubumenyi rusange bw’ururimi                 ( amanota 30 )
Igice cya kane: Ihangamwandiko                                        ( amanota 15  )
3) Ibisubizo bigomba kuba bifututse kandi byuzuye.
4) Gusiribanga no guhindagura ibisubizo bifatwa nko gukopera.
5) Ukurikize amabwiriza ari kuri buri kibazo.
6) Koresha ikaramu y’ubururu cyangwa iy’umukara gusa.

UMWANDIKO: INSHINGANO Z'ABAGIZE UMURYANGO

Kuva kera umuryango wari ugizwe n’umugabo, umugore we n’abana 
babyaranye, iyo babashije kubagira. Ijambo inshingano ryo rivuga imirimo 
umuntu agomba gukora. Tugiye kurebera hamwe uko umuco w’Abanyarwanda wateganyaga inshingano z’umugabo, iz’umugore n’iz’abana.
Mu muco nyarwanda, umugabo yari nyiri urugo. Yafatwaga nk'umuyobozi w’umuryango akawuhagararira, akawuhahira, akawitangira muri byose.
Ni we wari ushinzwe ibyo kubaka, iby’ubuhinzi, iby’amatungo. Iyo umuryango wabaga ukize, byaramwitirirwaga. Iyo wibasirwaga n’ubukene, na bwo ni we wasabwaga kugira icyo akora kugira  ngo umuryango ubusohokemo. Umugabo yagombaga gukora ku buryo abana n’umugore baticwa n’inzara, batambara ubusa. Iyo umugore yambaraga nabi, hagawaga umugabo kuko bavugaga ko atita ku mugore we.N'abana ni uko.Icyo ni cyo cyatumaga umugabo abona umuryango we wugarijwe n'ubukene,agafata ikemezo cyo guhaguruka akajya kuwuhahira,akazagaruka azanye ihaho.
Umugore na we yari afite inshingano yagenerwaga n’umuco. Icya mbere umugore yashingwaga n’umuco ni ukurera abana. Nyuma yo kubyara umugore yitaga ku mwana, akamwonsa, akamuheka, akamenya isuku ye. Ni we wamenyaga ko umwana ashonje, akamugaburira. Ni we wamenyaga imyitwarire y’umwana mu mikurire ye, akagenda amutoza imico myiza kugira ngo azavemo umugabo cyangwa umugore ushimwa n’abantu. Usibye kurera abana, umugore yari afite inshingano yo gutegura amafunguro. Umugore rero yaratekaga akagaburira umugabo n’abana. Ikindi umugore yari ashinzwe ni isuku mu rugo. Umugore ni we wakuburaga, ni we wamesaga imyenda y’umugabo n’iy’abana, ni we wabasasiraga.

Abana na bo bari bafite inshingano zo kumvira ababyeyi mu byo babatoza. Umwana w’umuhungu yakuraga atozwa imirimo ya kigabo, uw’umukobwa na we agatozwa iya kigore. Umuhungu yaragiraga inka, akazikama, agafasha se mu by’ubwubatsi n’iby’ubuhinzi. Umukobwa yafashaga nyina kurera abana bato kuri we, akamufasha kubuganiza no gucunda amata no gusobanura amavuta, akamufasha guteka ndetse no gusukura urugo.

Muri iki gihe Abanyarwanda bagenda batera intambwe yo gusohoka muri iyo mitekerereze ari na ko bimakaza  imyumvire mishya igenda ikosora ibitari binoze mu muco wa kera. Ikerekezo k’iterambere kirasaba umugabo n’umugore kuba ari bo bigabanira imirimo bitewe n’ubushobozi n’umwanya buri wese afite. Niba umugore azinduka ajya ku murimo wa kure, haba mu biro cyangwa ajya gushakisha ibicuruzwa, ubwo umugabo azasigara mu rugo, yite ku bana, yite ku isuku y’urugo, amenye amatungo yose, amagufi n’amaremare. Niba umugabo ari we ukora akazi ka kure, umugore ni we uzasigara mu rugo yita ku mirimo yose. Umugore aramutse ari we winjiza amafaranga menshi kurusha umugabo, ni we wakwita ku by’ubuhinzi n’ubwubatsi, kuko ari we waba afite icyo ashoramo. Igihe bombi bafite icyo binjiza, bazicara hasi bavugane imikoreshereze y’umutungo wabo, buri wese agaragaze uruhare rwe mu bikorwa by’iterambere ry’umuryango.
Ku byerekeranye n’uburere bw’abana, ivangura ry’ibitsina mu gutozwa imirimo ntirigifite agaciro. Ababyeyi bagomba gutoza abana imirimo yose. Umuhungu azigana n’umukobwa gusukura urugo, gufuma, kubuganiza amata mu cyansi no kuyatereka ku ruhimbi; umukobwa na we yigane na musaza we kubaza, gucura, kubaka ndetse no gutwara ibinyabiziga. Ibyo byose ariko bagomba kubikora ari na ko bigishwa ibijyanye n’ubuzima bw’imyororokere bakiri bato, bakamenya imihindagurikire y’imibiri yabo uko bagenda bakura n’uko bagomba kubyitwaramo. Bazahurira mu mashuri y’ubumenyi n’ay’ikoranabuhanga, bahurire mu mashuri y’imyuga n’ay’ubukorikori. Muri aya mashuri yose kandi ihame ry’uburezi budaheza rigomba kubahirizwa, buri munyeshuri agahabwa amahirwe yo kwiga hitabwa ku bibazo by’umwihariko uwo ari we wese yaba afite. Kandi ayo mashuri nibayarangiza, bazahurira ku isoko ry’umurimo bapiganwe, urushije undi amanota abe ari we wegukana akazi,yaba umukobwa cyangwa umuhungu.

Nk’uko tumaze kubibona umuco wa kera waranzwe no kugaragaza ko hari ibyo umugabo yari ashinzwe umugore atakwigerereza, n’umugore akagira ibyo yabazwaga bitari mu nshingano z’umugabo. Uyu munsi, Abanyarwanda baratozwa kuzuzanya, kunganirana. Nta mirimo igenewe umugabo, nta n’igenewe umugore. Bitewe n’uko byumvikanyweho mu rugo hashingiwe ku bushobozi buri wese afite, umugabo yiyemeza gukora ibi, umugore na we akiyemeza gukora biriya, umusaruro ukaba uw’urugo rwose. Ntabwo urugo rukiri urw’umugabo; ni urwa bombi. Bagomba bombi guharanira iterambere ry’umuryango ntawe usiganya undi. Bose bafatanya,haba mugushakishanibibatunga, haba no mu guha uburere bwiza abo bibarutse ntavangura rishingiye ku gitsina .
 
IGICECYA MBERE KUMVA NO GUSESENGURA UMWANDIKO    (amanota 30)


1. Ni izihe nshingano umugabo yahabwaga n’umuco wa kera? /amanota 3

2.Ni iyihe mirimo yari  igenewe abana?/amanota 2

3. Wagereranya ute inshingano umuco wa kera wageneraga abagize umuryango n’uko bimeze muri iki gihe?/ amanota  3

4. Ku bwawe wumva ute ihame ry’uburinganire n’ubwuzuzanye hagati y’ibitsina byombi?/ amanota 3 

5 ) Ni izihe nshingano Umuco wageneraga umugore?/ amanota  2

6) Ukurikije  ubuzima bwacu  bwa buri munsi  twabuhuza dute n’ibivugwa mu mwandiko ?/amanota 3                  

7)  Shaka ibisobanuro by’amagambo akurikira ukurikije uko yakoreshejwe mu mwandiko/ amanota 5

a) Kwibasira
b) Gusobanura amavuta
c) Kugariza
d) Ku ruhimbi
e) Kwibaruka

8) Shaka imbusane z'amagambo akurikira: /amanota 5
a) Abanyarwanda
b) Kure
c) Kera
d) Isuku
e) Winjiza

9) Uzuza interuro zikurikira ukoresheje rimwe muri aya magambo cyangwa amatsinda y’amagambo  yatanzwe: gushoramo, gusigana , ku isoko ry’umurimo ,bibarutse.
/ amanota 4

a) Umuntu ugiye gutangira umushinga w’ubucuruzi agomba kureba niba afite amafaranga ahagije yo ...............................

b) Umukobwa n’umuhungu bakuze bahabwa  uburenganzira bumwe bakagira n’amahirwe angana................................

c) Umuntu wese  akwiriye kurangiza  inshingano ze akareka……………………….

d) Nibyiza ko abantu bose bagerageza  kwita kubo ………………………babateganyiriza.


  IGICE CYA KABIRI: IKIBONEZAMVUGO/ amanota 25

10.Wifashishije imbonerahamwe,Tanga itandukaniro  riri hagati y'izina ntera n'igisantera./amanota 4

11. Hanga interuro ngufi zibonekamo ibibikurikira./ amanota 4

a)Ntera, b)Izina rusange, c)Izina  ntera, d)Izina ry' iritirano.

12. Shyira interuro zikurikira mu bwinshi,kuburyo zikomeza kuba interuro
mbonezamvugo./amanota 4

a) Amavuta y'umugabo ni amuraye ku mubiri.

b) Ibuye rimeneka urwondo rugisukuma.

c) Inkoni ivuna igufwa ntivuna ingeso.

d) Urukwavu rukuze rwonka abana.

13. Tanga intego n'amategeko y'igenamajwi yakoreshejwe ku magambo yanditse mu ibara ry'umukaratsiriri/ amanota 10

a )Umugore yitaga k'umwana .

b) Umugore yarafite inshingano zo gutegura amafunguro.

c) Umukobwa yafashaga nyina kurera abana bato.

d) Umugore aramutse ariwe winjiza amafranga menshi yakwita ku muryango.

e) Umugore niwe wamesaga imyenda y'umugabo niy'abana.

14. Garagaza uburyo bune(4) twabonamo indomo y’izina rusange./amanota3


IGICE CYA GATATU:UBUMENYI RUSANGE BW'URURIMI/amanota 30

15.Uzurisha aya magambo mu nteruro zikurikira: ikinamico,umwandiko ntekerezo,inkuru ishushanyije,umwandiko mvugoshusho./amanota 4

a)Uwandika ......................ahera ku nsanganyamatsiko runaka akavuga ibyo abona yumva cyangwa atekereza ko byabaho.

b)....................ugaragaza ikivugwa uko Kiri,ukagaragaza imiterere yacyo binyujijwe mu magambo n'imvugo ishushanyije icyo kivugwa.

c)................................bene iyo nkuru ishobora kugaragaramo
amashusho yivugira ataherekejwe n'amagambo kuburyo uyisoma amenya icyo iyo shusho isobanura.

 d)........................ni ubugeni bwo gukinira Imbere y'imbaga y'abarebyi ibikorwa byigana imibereho imico n'imyifatire y'abantu aba n'aba igamije gutanga inyigisho iyi n'iyi mu buzima.

16.a) Rondora nibura uturango tune tw'umuvugo./amanota 4

b) Vuga ibigomba kuranga umuhuza mu biganiro mpaka./ Amanota 2

c) Erekana abantu bagira uruhare mu biganiro mpaka./amanota 3 

17.Kosora izi nteruro wubahiriza imikoreshereze y'inyuguti nkuru n'utwatuzo./amanota 5

a )mariya aramubwira ati ibyo uvuze bingirirweho

b) kwa kamana ni hafi yumurima wa mugenzi

c) muhire atuye i huye hafi ya tumba

18. A) Koresha ubumenyi  bwa gihanga bw'ururimi maze wuzuze izi nteruro./amanota 4

1) Amata bagikama  bayita ……………….....

2) Umuheha banywesha amata witwa....................................

3) Ntibavuga kugura igisabo bavuga......................................

4) Umwami ntapfa..............................

B) Ica ibisakuzo bikurikira: Sakwe sakwe!  / Amanota 4


1) Akari inyuma ya Ndiza urakazi ?

2) Mira isupu ngacira inyama !

3) Mpagaze mu mpinga mpenera ab'epfo !

4) Nagutera icyo utazi utabonye!

19.Uzuza imigani ikurikira /amanota 4

a) Ubwenge.........................

b) Umwana w'undi...........................

c) Utazi ubwenge................................

d) Nyamwanga kumva .........................


IGICE CYA KANE: IHANGAMWANDIKO/15

20.  Muri izi nsanganyamatsiko zikurikira hitamo imwe uhange umwandiko utarengeje imirongo makumyabiri n'itanu(25),ntuge no munsi y’imirongo makumyabiri(20)

1)Ububi bw'ibiyobyabwenge mu rubyiruko.

2)Ibyiza by'iterambere ry'umuryango.


          AMAHIRWE MASA!

